ЧЕТИРИГОДИШЕН ИЗВЕШТАЈ ЗА РАБОТАТА НА ЖЕНСКИОТ ПРАТЕНИЧКИ КЛУБ
Женскиот пратенички клуб е Проект на Пактот за стабилност- Центар за родова еднаквост (ПзС ГТФ), што опфаќаше три земји од регионот (Босна и Херцеговина, Црна Гора и Република Македонија). 
Првиот Национален состанок на пратеничките, одржан на 27 февруари 2003 година, во Свечената сала во Собранието на Република Македонија, беше неформален, со цел да се разменат мислењата меѓу пратеничките, регионалниот менаџер на проектот и националниот координатор на проектот. Се разговараше за активностите на проектот и претставување на целите, за најновите планирани активности што се однесуваа на имплементација на проектот, како и за следните приоритетни активности на проектот. На состанокот, исто така беа дадени информации за дотогашните подготвителни активности што се однесуваа за отворењето на Клубот на парламентарки.
На 07.03.2003 година, во Свечената сала во Собранието беше промовиран Женскиот пратенички клуб. На отворањето на Клубот присуствуваа претставници од дипломатскиот кор, интернационални организации, пратенички, пратеници, претставници на Владата, членови на НВО, синдикати и од медиуми.
Во периодот од формирањето до јуни 2004 година, Женскиот пратенички клуб одржал седум национални состаноци, две билатерални и една трилатерална средба со Клубовите на парламентарки на Црна Гора и Босна и Херцеговина.
Националните средби беа тематски: "Трговија со луѓе и организираниот криминал", "Легализација на проституцијата - да или не!", "Проституција - можни решенија","Економската положба на жената во република Македонија". На средбите учествуваа поголем број парламентарки, експерти и претставници од Министерството за труд и социјална политика, Министерството за внатрешни работи, невладиниот сектор во зависност од темата што се обработуваше. 
Клубот на парламентарки зеде активно учество во подготовките на Третата конференција на жени-парламентарки од Југоисточна Европа, на тема "Жените од медиумите, трговијата со жени и дискриминацијата", што се одржа од 2 до 4 јуни 2004 година, во Собранието на Република Македонија, во организација на Собранието на Република Македонија и Меѓународниот институт за демократија од Стразбург.
Во текот на 2003 година Клубот на парламентарки подготви и им подели на сите пратенички три тематски билтени. Првиот беше во месец март, со носечка тема Трговија со луѓе, вториот во април Насилство врз жената и третиот во мај/јуни Легализација на проституцијата; Акција за разоружување.
Клубот на жени-пратенички, од своето официјализирање на 07.03.2003 година, активно работи со многу владини и невладини организации, пред сî од аспект на родовата рамноправност.
Од декември 2004 година е започнат проектот на предлог-текстот на Законот за еднакви можности помеѓу мажите и жените во Министерството за труд и социјална политика и во експертската група која го подготвуваше предлог-текстот учествуваа две жени пратенички: Цветанка Иванова и Елеонора Петрова.
На почетокот на месец октомври 2005 год. Клубот на жени парламентарки воспостави соработка со парламентарките во Приштина, кои изразија желба да се запознаат со работата на парламентот и со парламентарките.
Пратеничките, во текот на својот мандат, преку Клубот на жени-пратенички учествуваа на многу тркалезни маси, трибини, конференции, а на состаноците на Клубот беа разгледувани сите закони од родов аспект, пришто пратеничките доставуваа и амандмани.
Клубот на жени-пратенички при Собранието на Република Македонија, на седницата одржана 6 јуни 2005 година, го разгледа Предлогот за донесување на Законот за работни односи.
Образложение по Предлогот за донесување на Законот за работни односи даде Стојан Трајанов, претставник на Министерството за труд и социјална политика.
На седницата присуствуваше и министерот за труд и социјална политика, Стевче Јакимовски.
Во претресот учествуваа сите присутни пратенички. 
Се потенцираше дека и покрај тоа што Уставот ја гарантира еднаквоста на секој план, па и меѓу половите, сепак во еден ваков значаен закон, кој ги регулира работните односи се наметнува потребата посебно да се нагласи рамноправноста при вработувањето, професионалното оспособување и унапредување и условите при работата. Ова уште повеќе што Република Македонија е потписничка на повеќе меѓународни документи, кои нî обврзуваат на еднакви можности помеѓу мажите и жените на овој план. Тука спаѓаат Европската конвенција за човекови права, Европската социјална повелба која е во процес на ратификација и бројните директиви на Советот на ЕУ (околу 60).
Токму поради тоа Клубот на жени-пратенички се определи овој Предлог на законот за работни односи да се разгледа од родов аспект и да се види колку во него, на избалансиран начин, се вградени определбите за: недискриминација и еднакви можности при вработување, напредување во кариерата, усовршување, плата и други надоместоци, како и за посебната заштита на жената во периодот на бременоста, породилното отсуство, мајчинството и негата на децата.
Во расправата посебно се разгледаа сите 22 члена кои ги третираат овие прашања, на седницата се донесоа посебни забелешки.
Пратеничките го поддржаа предлогот за донесување на Законот за работни односи. Пратеничките, од родов аспект, ги разгледуваа и Законот за инвалидско и пензиско осигурување, Предлог за донесување на закон за изменување и дополнување на Законот за здравствена заштита.
Во функција на подготовка на Првата регионална работилница на жените-пратенички во организација на Пактот за стабилност - Центарот за родова еднаквост, на 05.09. 2005 год. се одржа првата национална подготвителна средба, насловена "Хармонизирање помеѓу работата и семејството".
Во расправата пратеничките се осврнаа на имплементација на Законот за работни односи, Законот за здравствено осигурување, Законот за здравствена заштита, Законот за семејство и Законот за социјална заштита. Беа истакнати неколку факти - дека сиромаштијата е феминизирана; сî повеќе жени се вклучуваат во активното работно население; сепак, повеќе работни места не значи подобри работни места. Во развиените земји жените работат со половина работно време, додека во земјите во развој жените се вклучуваат пред сî во неформалниот сектор и работа дома.
Пратеничките ги утврдија приоритетите за нивно ангажирање во промоција и преточувања во законска регулатива на прашања од родов аспект до крајот на мандатот: измени на изборното законодавство; видливост на неформалната работна сила; можности за самовработување и отпочнување на мали бизниси; креирање на амбиент за имплементација на законските решенија; процес на доживотно учење; надминување на културните бариери; развој и дефинирање на секторски политики; активни политики на вработување; посебни услови за пристап до кредити; кампања за тоа колку се почитува Законот за работни односи кај жените вработени во текстилната и хемиската индустрија.

На 20 јуни во Скопје, во организација на Кабинетот на претседателот на Владата и Канцеларијата на УНИЦЕФ во земјата, беше одржана Специјална сесија на децата.
Целта на Специјалната сесија на децата беше да се разгледа состојбата на децата и семејствата во земјата од 2000 година, кога на глобално ниво беа лансирани Милениумските развојни цели за стимулирање на политичките и јавните заложби за детските права и забрзување на активностите насочени спрема децата во земјата.
Најважниот резултат од Специјалната сесија за децата е Скопската декларација која беше усвоена од страна на сите учесници.
Учесниците побараа предложената Декларација да се разгледа и усвои од страна на Собранието на Република Македонија.
Клубот на жени-пратенички ја предложи за усвојување оваа Декларација на седница на Собранието на Република Македонија и таа беше усвоена.

На 25.10.2005 година, пратеничките присуствуваа на Работна средба со Европското женско лоби. Г-ѓа Карине Хенроте, потпретседателка на Европското женско лоби беше гостинка на Македонското женско лоби, а работната средба се одржа во хотелот Александар палас, каде свое обраќање имаше и вицепремиерката Радмила Шекеринска, при што истакна дека Македонија е пример за ЕУ со постигнатите права на жените. Тоа е она со што се гордееме и што заслужи место и во прашалникот, а со што можеме да се пофалиме во однос на другите земји, долгогодишни членки на ЕУ.
Клубот на жени-пратенички одржа седница на која се разгледуваше текстот на Законот за заштита од дискриминација.
По обемната дискусија и забелешки пратеничките дефинираа дека има потреба од донесување на ваков закон, но не треба да се донесува по итна постапка, туку да ги помине сите фази, со јавни расправи, трибини, тркалезни маси на кои ќе се слушнат забелешки по текстот. Сите тие активности би биле финансирани од НДИ-Македонија.
На седницата беше донесен следниот заклучок: Покрај Клубот на жени-пратенички во изготвување на законот да се вклучи и Лоби групата на лицата со попречености во Собранието на РМ, Комитетот за односи со заедниците, потоа претставници од Комисијата за труд и социјална политика, Комисијата за култура, Комисија за образование, Анкетната комисија за човекови права, кои би застанале зад текстот на законот.
Клубот на жени-пратенички одржа работна средба во организација на Канцеларијата на НДИ за Македонија, која беше  насловена - "Надворешна комуникација".
Пред парламентарките, за комуникацијата со медиумите и избирачите, презентација одржа г-ѓа Шери Вулф, програмски директор на канцеларијата на НДИ во Романија и советник на претседателот на Романија.
На работната средба интерактивно беа обработени следните теми: организација на состаноци со јавноста; работа со масовни медиуми; прес-конференции; подготовка и појавување на телевизија; настап на радио; избегнување на грешки; јавен настап; говори.
Клубот на жени-пратенички во соработка со канцеларијата на НДИ во Македонија, одржа работна сесија со сослушување за прашањата во врска со појавните облици на дискриминација и заштитата од неа.
Покрај парламентарките, од Собранието на Република Македонија, на брифингот за политиките и праксата на појавните облици на дискриминација во нашето општество учество зедоа и претставниците на: Канцеларијата на Народниот правобранител, Македонското женско лоби, Полио Плус, Заеднички вредности, МАССО, Институтот отворено општество и др.
Говорејќи за појавните облици на дискриминација кај нас, акцентот кај сите учесници беше ставен колку и каде во постојните законски решенија  се обработува ова прашање, како се третира и санкционира. Таквиот пристап доведе до заклучок дека е неопходно да се пристапи кон подготовка на закон кој исклучиво ќе ги дефинира, регулира и санкционира овие прашања.
Клубот на пратенички веќе има формирано работна група за подготовка на овој закон, но оцени дека во неговата подготовка треба да се вклучат и останатите комисии во Собранието на Република  Македонија: Лоби групата на лицата со попречености во Собранието на РМ, Комитетот за односи со заедниците, Комисијата за труд и социјална политика, Комисијата за култура, Комисијата за образование, Анкетната комисија за човекови права.
Благородна Мингова Крепиева, координатор на Клубот на пратенички беше претставник на официјалната делегација на Република Македонија, која учествуваше на одбраната на Извештајот на Република Македонија по Конвенцијата за елиминирање на дескриминацијата против жената на Обединети нации, во Њујорк, САД,.
Пратеничките од Собранието на Република Македонија со пратенички од Парламентот на Република Бугарија, претставнички на НДИ-Бугарија и претставници на НДИ-Македонија, одржаа средба насловена "Јакнење на женското законодавно и изборно учество - меѓународна парламентарна размена".
Од 23 до 26 февруари 2006 година, во Сараево, се одржа Втората регионална (југоисточна Европа) работилница за парламентарки, во организација на Регионалниот центар за родова еднаквост при Пактот за стабилност (СТАБИЛИТЅ ПАЦТ-ГТФ), на тема "Доживотно учење", каде присуствуваа две претставнички од Клубот на жени-пратенички. 
Клубот на жени-пратенички одржа трибина на тема "Доживотно учење - предизвик и потреба на жените во Република Македонија", на која активно учество зедоа претставници од Министерството за образование, Министерството за труд и социјална политика, Државен завод за статистика, Стопанска комора на Република Македонија, Агенција за вработување, НДИ-Македонија , невладиниот сектор.
Клубот на жени-пратенички одржа седница на која го разгледуваше Изборниот законик од родов аспект. На седницата пратеничките донесоа заклучок да поднесат амандман од група пратеници.
Амандманот гласи: Во членот 64 став 5 зборовите "на секое трето место ќе биде кандидат од помалку застапениот пол" се заменуваат со зборовите "на секои три места на листат најмалку едно место му припаѓа на помалку застапениот пол". 
Образложението за овој амандман е дека со него се овозможува соодветна застапеност на обата пола, согласно препораките на Комисијата за елиминирање на сите облици на дискриминација врз жената при ООН со кои, се обврзува Република Македонија во составот на законодавниот дом да оствари учество на жените со најмалку 30%.
Амандманот беше прифатен.
Регионалниот центар за родова еднаквост при Пактот за стабилност (СТАБИЛИТЅ ПАЦТ-ГТФ), организира во Будва, СиЦГ конференција на тема "Стратегија за намалување на сиромаштијата", на која учествува претставнички од парламентите од Босна и Херцеговина, Србија и Црна Гора и Република Македонија. 
На конференцијата беа донесени следните заклучоци и препораки: парламентите треба редовно да расправаат за спроведување на Стратегијата за намалување на сиромаштијата; парламентите треба да делуваат и низ поедини закони, кои имаат влијание врз формирање на структурата на буџетот; џендер-механизмите на извршната и на законодавната власт на сите нивоа поради својата специфична улога треба да се стават во функција на активна борба против сиромаштијата; претставничките од парламентите дадоа акцент на општествените и институционалните реформи како предуслов за остварување на Стратегијата за намалување на сиромаштијата, пред се во судството, берзата за вработување, финансискиот сектор, низ дијалог со социјалните партнери.
Извештајот го подготви:
Снежана Орловиќ Стојановиќ,
Ангажирано лице во Клубот на парламентарки
